
O le sau malulu ua toulu  

to faata’uta’u mai sasa’e e o’o atu  

i sisifo liua i se pale u'amea matuitui  

mamafa o nutiga tioata  

ma'ama'ai seleia aano mu’amu’a o  

pepe fesusui—ma tina;  

'ai mata o 'auupega ua fa'asefulu le  

oloina i luga o le foaga:  

Na olo ai foi na a Hitler, Stalin, ma isi.  

 

O le sau malulu ua ta'ape  

ua pesi pei se faama’i pipisi to’atama’i  

mai matu e o’o i le pole ‘aisa i saute  

ua mamate ai la’au ma vai tineia le  

faamoemoe i fanau faitau afe  

sa faalagolago i le mafanafana o le foa’i  

mai nuu mauoloa: Malilie ua le ‘a’u le  

faasoa, ua taugata le soifuaga.  

 

O le matagi malulu ua agi  

i le feula faavalea a se to’atasi,  

mapuitiga ai le faitau miliona aiga  

ma e pele;  

ae e le popole i latou ua masani i le  

momoe i le auala. Ua latou iloa faitau  

aga o matagi,  

sau le taimi e mou ai fo’i, faatasi  

ma i latou e feulaina fatu  

o maseiga ma fevaevaea’iga:  

I lena fafá o nifo u'amea malulu e le utu. 


